
        
            
                
            
        

    
	К. Жаятилака

	ХИЙ ҮЗЭГДЭЛ

	“УЛСЫН ХЭВЛЭЛИЙН ГАЗАР” Улаанбаатар хотноо 1987 онд эрхлэн хэвлүүлсэн “ЭЧНЭЭ ХАЙР (өмнөд азийн зохиолчдын өгүүллэг)” авч номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Шри Ланкагийн зохиолч К. Жаятилака (1926 онд төрсөн) хэдэн роман, олон өгүүллэг бичжээ. Сингал хэлээр бичдэг.

	 

	ХИЙ ҮЗЭГДЭЛ

	— Жаявира... Мөлжлөг... Үйлдвэрчний эвлэл... Ажил хаялт...

	Ажил хаялт... Бидний шаардлага... Бидний шаардлага... Хууль харгис байна... Захиргааны эрхийг хортойгоор ашиглаж байна. Жаявира... Ажил хаях хэрэгтэй... гэсэн үгс тал талаас сонсогдож байлаа. Энэ нь ч жирийн үгс биш. Эдгээр үгэнд ажилчдын хэлбэрэлтгүй зориг эрмэлзэл агуулагджээ. Байдал нэн хурцдаж, ажилчдын дургүйцэл нэн их өрнөж, өчүүхэн оч үсэрвэл дөл болон дүрэлзэхэд бэлэн болсон үе байлаа.

	Фабрикийн захирагч нарын зөвлөгөөнийг өглөөний арван цагт хийхээр товлосон байв. Зарим захирагч тун айж хулчийсан тул жирийн албан хаагч, ажилчдаас түрүүлж ирээд хурлын танхимын буланд царайгаа барайлган сууцгаана. Арай хожуу ирсэн нэг нь ажилчин албан хаагчдын завсар чөлөөгөөр, олонд мэдэгдэлгүй сэмхэн орж ирэхийг хичээнэ. Харин ерөнхий захирагч Вирасурия яг цагтаа, арван цагт арван таван минут дутуу байхад хүрч ирээд ихэмсгээр дээгүүр харж, бардам дориун алхсаар танхимд орлоо. Хэдийгээр итгэлтэй шийдэмгий царайтай байсан боловч цаанаа самгардаж тэвдсэн үхээнц байдал сэтгэлийн нь угт нуугдаж байлаа.

	Вирасурия ширээний ард даргын суудал эзлэн суугаад ирсэн хүмүүсийг анхааралтай ширтэн харлаа. Тэд түүнд хязгааргүй их итгэх ажээ. Хамгийн найдваргүй байдлаас эвтэйхэн гарах аргаа олохгүй байсан удаа түүнд ер үгүй. Энэ удаа ч гэсэн арга бодож олно гэдэгт тэд итгэж байлаа. Ер нь энэ үйл явдал өөрсдөд нь ямар нөлөө үзүүлэх бол гэдэг бодол тэдний сэтгэлийг зовоож байв.

	Вирасурия миний байгаа цагт эхэлж үг дуугарах хүн гарахгүй гэдгийг сайн мэдэж байсан тул нам гүмийг эвдэн: 

	— Ингэхлээр бидэнд заналхийлсэн ажил хаялтын тухай та нар ямар бодолтой байна вэ? гэж асуулаа.

	— Ноён, тэд зүгээр шуугилдаж байгаа биз, харин ноцтой үйл ажиллагаа явуулж зүрхлэхгүй байх аа. Энэ явдлын дараа үйлдвэрчний эвлэл задран унах нь зайлшгүй гэж нэг дарга хэллээ.

	Вирасурия тэр хүн рүү ууртай ширтлээ. «Үхээнц амьтад! Миний зэвүү хүргэх үг хэлэх зоригтой хүн эдний дотор байгаа гэж үү! Надад тал засахын тулд эд нар юу ч донгосохоос буцахгүй улс!» гэж зэвүүрхэн бодлоо. Энд байгаа хүмүүс цөмөөрөө гагцхүү ерөнхий захирагчдаа таатай үг хэлэхийг хичээж, түүнд тал засахыг эрхэмлэх болсоор удаж байгаа билээ. Энэ нь Вирасурияд тааламжтай байсныг хэлэх хэрэгтэй. Гэвч өнөөдөр тэдний зулгуйдаж долдгоносон байдалд зэвүүрхэж байв. Түүнээс гадна байдал улам хэцүүдвэл намайг буруутан болгож гаргуунд нь гаргахаас ч эд нар буцахгүй гэж Вирасурия айж байв. Гэвч доорхноо тэр бодлоо орхиж биеэ бариад ердийн шийдэмгий, маргашгүй хатуу байдлаар хэлсэн нь: 

	— Одоо дэмий хоосон үг ярих цаг биш. Үүнээс ямар ч ашиг гарахгүй. Энэ удаа ажилчдад буулт хийх хэрэгтэй.

	— Уучлаарай, ноён, үүний өмнөх ажил хаялт хэрхэн явагдсаныг сайтар тунгаан бодоод би саналаа хэлсэн юм л даа. Тэд нэг удаа амжилт олсон, яагаад гэвэл Жаявира тэднийг толгойлж байжээ. Харин одоо Жаявира байхгүй гэж түрүүчийн хүн хулчганан хэллээ.

	Вирасурия уураа тэвчиж ядан: 

	— Би ч чухамдаа энэ тухай л хэлж байна! Хэрвээ Жаявира амьд байсан бол түүний учрыг олоход амархан байлаа. Одоо ажил хаягчдыг Жаявира биш, харин хий үзэгдэл нь гэмээр юм удирдаж байна. Аливаа амьд хүнээс сул тал олдоно. Атаархсан юм уу хонзонтой хүнийг нь олж болно. Гэтэл биегүй сүнсийг яах болж байна? гэв.

	Вирасуриягийн дуугүй болоход танхимд хоёр гурван минут түгшүүртэй нам гүм байдал тогтов.

	— Ажилчдын шаардлагыг доод хэмжээгээр хангаад ажил хаялт гаргуулахгүй байх ганцхан арга бидэнд байна. Харин дараа нь тохиромжтой үед бид тэдэнтэй тооцоо хийнэ гэж Вирасурия хэллээ.

	Үүний дараа хурлын танхимд үйлдвэрчний эвлэлийн төлөөлөгчдийг урьж орууллаа. Хэлэлцээ тун маргаантай ширүүн боллоо. Эцсийн эцэст Вирасурия ажилчдын цалин нэмэгдүүлэхээс бусад бүх шаардлагыг хүлээн авлаа. Гэтэл Сирисена тэргүүтэй үйлдвэрчний эвлэлийн удирдагчид, энэ бол үндсэн асуудал бөгөөд хэрвээ үйлдвэрийн удирдлага энэ талаар буулт хийхгүй бол хэлэлцээ тасарна гэж хатуу мэдэгдлээ. Вирасурия буулт хийхээс өөр аргагүй боллоо. Гэхдээ цалин нэмэгдүүлэх тухай ажилчдын шаардлагын хагасыг биелүүлэхийг зөвшөөрнө гэв. Үйлдвэрчний эвлэлийн удирдагч нар хоорондоо зөвлөөд үүнийг зөвшөөрснөө мэдэгдлээ. Хэдийгээр ажилчдын гол шаардлага бүрэн биелээгүй боловч энэ бол маргаангүй их амжилт байв. Саяхан болтол энэ үйлдвэрт үйлдвэрчний эвлэлийн байгууллага байгуулахын тухай бодох ч боломжгүй байсан хэрэг.

	Хэлэлцээний дүнгийн тухай ажилчдад мэдэгдэхэд үйлдвэр даяар баярлан түрхэрч: «Ура!», «Бид яллаа!», «Бид тэмцлээ үргэлжлүүлнэ!», «Сирисена мандтугай!», «Жаявира, бид чамайг дурсан санаж байна!» гэсэн үгс хадаж байв. Ажилчид хэсэг хэсгээрээ дугуйран зогсож мөр мөр дээрээ гар тавин дуу дуулж, зарим нь бүжиглэн бужигнав.

	Сирисена хамгийн урамтай байлаа. Энэ бол түүний ялалт юм шүү дээ. Ажилчин бүрийн баяр баясгалан бол бас түүний баяр мөн. Гэвч баярласан сэтгэлээ ер илчлэн гаргасангүй, харин сүүлийн өдрүүдийн үйл явдлыг сэтгэлдээ эргэцүүлэн бодож байв. Дуу дуулж бүжиг хийсэн ажилчдын дүүрэгт түүнийг татаж оруулахыг оролдоход ичингүйрэн инээмсэглээд, аргацаан сэмхэн холдлоо.

	Үдэш болоход цөм тарж явцгаалаа. Сирисена ялалтынхаа тухай баясан ярилцаж яваа хэдэн ажилчинтай нийлэв. Тэд ташуу дээвэртэй намхан байшингуудын завсрын нарийхан гудамжаар орлоо. Сирисений байшингийн дэргэд ирээд, үг яриа дэлгэн нэлээд зогслоо. Тэдгээр ажилчид цаашаа явахад нь Сирисена ганцаараа үлдлээ.

	Өдрийн халуун намдаж сэрүү орлоо. Эргэн тойрон нам гүм. Сар гарч мөнгөн туяагаараа хотыг гийгүүллээ. Бөөн бөөн үүл хөвөн, сарны гэрлийг хаахад ямар нэг аймшигт том амьтан газар дэлхий рүү гэтэн ойртож байгаа юм шиг санагдана.

	Сирисена оройн хоолоо идээд гадаа гарлаа. Сэтгэл нь догдолсон хэвээр, гэвч ажилчдыг амжилтад хүргэсэн саяхны үйл явдлыг биш өөр зүйлийг бодож байлаа.

	Сирисена үйлдвэр лүү тайвуухан алхлаа. Сарны гэрэлд хашаа байшин, хаалга, цехийн дээвэр ер бус соньхон харагдана. Үйлдвэрийн хаалганд тулж очоод саарал будагтай төмөр сараалжинд нь гар хүрэхэд шүүдрийн хүйтэн дуслууд гарыг нь хайрч цочин дагжисхийв. Энэ хотхон Коломбоос тийм ч хол биш боловч фабрик байгуулах хүртэл бөглүү зэлүүд газрын нэг байв. Одоо ч гэсэн намагтай хоосон газар дайралдах боловч их хөлийн газар болох шинж хэдийнээ бүрджээ. Өдөртөө ажил хэрэгтээ ядарсан хүмүүс гудамжаар дүүрч, ачааны ба суудлын машин тэрэг цааш нааш давхилдаад, өдий төдий дэлгүүр мухлаг наймаа арилжаа хийх болжээ.

	Фабрикийн дэргэд хоосон талбай байдаг. Энд урьд нь Жаявирагийнх байдаг байжээ. Жаявира, Сирисена хоёр бол фабрикт ажилласан анхны ажилчдын тоонд орно. Жаявиратай нөхөрлөсөн явдал олон юмны учрыг ойлгож мэдэхэд нь Сирисенад тус болжээ. Гэтэл Жаявира харамсалтайгаар амь үрэгдэв. Хуучин муу байшин байсан энэ өчүүхэн талбай одоо бут шарилжаар бүрхсэн байхыг хараад Жаявира ямар их нөлөөтэй байсныг Сирисена дахин тодорхой мэдэрлээ. Сирисена нүдээ түр аниад, урьдын адил найз нөхөр угтан хүлээж байгаа, хэрэв хэд алхах юм бол түүнийг харж болох мэтээр төсөөлөн бодно.

	Сирисена чимээ анир гаргахгүйн тулд болгоомжтой сэмхэн алхсаар замаас гарч хуучин байшингийн буурь руу дөхөж очлоо. Тэндхийн нам тайван байдлыг хамгаалах мэт хурц өргөстэй бут сөөг завсаргүй ханалан хаана. Тэгээд өргөст бутны завсраар зай гарган явсаар урьд нь хаалга байсан газарт хүрч очлоо. Жаявираг оршуулсан өдөр Сирисенад тодхон санагдав. Тэр өдөр энд хорин хүн ирсэн байлаа. Хүний ачийг хүн ингэж хариулдаг хэрэг үү гэж бодоод Сирисений зүрх догдлон шимширсэн сэн. Үг зөвлөгөө болон үйл хэргээрээ Жаявира туслаагүй ажилчин энэ фабрикт нэгээхэн ч байхгүй дээ. Гэтэл түүнийг сүүлчийнх нь замд үдэхээр ийм цөөхөн хүн ирдэг байжээ. Сирисена бол амра модон авсыг булшны нүх рүү гардан тавьж, анхны атга шороог авсан дээр асгасан хүмүүсийн нэг байлаа. Тэр өдөр найз нөхөд нь булшийг ширэг хөрсөөр янзлан тохижуулсан боловч түүнээс хойш харж хандаагүй тул одоо онгорхой хар нүх болон хувирчээ. «Өдий их ач тус үзүүлсэн хүнийхээ хорлолоор амь насаа алдана гэдэг юутай их гай вэ?» гэж Сирисена бодлоо. Сирисена нөхрийн булшин дээр толгой гудайлган зогсохдоо улирсан цаг хугацааны манан дундаас Жаявирагийн хувь заяа болон өнөөдөр байгуулсан ялалтыг үндэслэн тодорхойлсон үйл явдлуудыг сэргээн тодруулж бодлоо.

	 

	 

	Тэр өдөр үдийн завсарлагын дараа Жаявира ердийн заншлаараа суурь машиныхаа ажиллагааг анхааралтай ажиглаж байлаа. Түүний дэргэдүүр фабрикийн ахлах хамгаалагч явж өнгөрлөө. Түүний тэртэй тэргүй баргар ууртай царайнд цөхөрч гомдсон шинж илэрхий байв.

	— Хөөш, Саймон, чи яагаа вэ? гэж Жаявира асуув. Саймон зогсоод нэг юм хэлэх гэснээ таарах үг олж ядан, цаашаа явах уу, байх уу гэж тээнэгэлзэж байрандаа хөлөө ээлжлүүлэн гишгэж зогсоход Жаявира, — Чи яагаа вэ? Хаашаа явж байна, Саймон? гэж дахин асуув.

	— Дарга дуудсан... гэж Саймон үгээ эхэлснээ гэнэт таг дуугүй болов.

	— Яах гээ юм бол?

	Саймон дотроо юм бодож байгаа бололтой бас л тээнэгэлзсээр.

	— Чамайг аашлаа юу?

	— Аашилж загнах ч яамай хэрэг ээ. Загнууллаа гээд хөх няц болох биш. Торгосон! Энэ сард гурав дахь удаагаа торголоо!

	— Яасан гэж?

	— Машины хаалга онгойлгохдоо ерөнхий захирагчид мэхийж ёслоогүй гэнэ. Би бүх юмыг ёсоор нь хийснийг бурхан мэднэ дээ.

	Саймон жаахан зогсож байгаад цааш явлаа. Үйлдвэрийн захиргаа хэт дураар аашлан, ажилчдыг хяхан хавчих болсон тухай Жаявира тун ч олон удаа сонсох болсон байлаа. «Миний сууж явсан автобус эвдэрснээс болоод би ажлаасаа арван минут хоцорсон. Гэтэл хагас өдрийн цалин хассан байна». «Би өнөөдөр ажлаас арван таван минут хожимдоод хоёр өдрийн цалингаар торгууллаа». «Суурь машин эвдрэхэд засварын хөлсийг надаар төлүүлсэн». «Цонхны шил муу арчлаа гэсэн нэрийдлээр намайг торголоо». «Өнөөдөр Жэмисийг ямар ч шалтгаангүйгээр ажлаас нь халлаа. Таван хүүхэдтэй хүн шүү дээ». «Ирэх долоо хоногоос ажилдаа ирэхийг хориглолоо гэж Пиясенд мэдэгджээ» гэх мэт.

	«Одоо яана вэ? Үйлдвэрт ноёрхсон шударга бус явдлаас ажилчдыг хэрхэн хамгаалах вэ?» Жаявира өөртөө байн байн асуулт тавьдаг байв. Ингэж асуух бүрд нь үйлдвэрчний эвлэл байгуулах хэрэгтэй гэдэг хариулт улам тодорхой болно. Эхлээд энэ санаа нь тодорхой бус, алсад сүүмэлзэх гэрэл шиг бүдэг байлаа. Гэвч энэ санаа яваа яваандаа тодрон бэхэжсээр хатуу шийдвэр болон хувирлаа.

	Жаявира энэ санаагаа хэдэн нөхдөдөө хэлж зөвлөн ярилцахад тэд зөвшөөрлөө. Үүний дараа Жаявира бусад ажилчдад үйлдвэрчний эвлэл байгуулахын чухлыг ухуулж таниулж эхэллээ. Ер нь ажилчдад итгүүлэх гэж нэг их оролдох хэрэг гарсангүй. Ажилчид үйлдвэрчний эвлэлийн ач холбогдлыг ойлгож байлаа. Харин уг санааг хэрхэн ажил хэрэг болгон хэрэгжүүлэх вэ гэдэг өөр зүйлд асуудал оршиж байв. Фабрикт ажиллаж байгаа хүмүүс цөмөөрөө аймхай дорой байсан тул захиргааны эсрэг илэрхий тэмцэх зоригтой хүн хэдхэн олдох байлаа. Үйлдвэрчний эвлэл байгуулах санааг идэвхтэй дэмжиж байгаа хүмүүстэй Жаявира хэдэн удаа нууцаар хуралдаж хэлэлцсэн боловч практик арга хэмжээ боловсруулж чадсангүй. Тэгэхлээр Жаявира өөрийн төлөвлөгөөг дэвшүүлэв.

	Фабрикийн ерөнхий захирал Вирасурия жил бүр Нувараэлид амарна. Жаявира бүх юмыг нарийвчлан бодоод, энэ бол үйлдвэрчний эвлэл байгуулах талаар практик алхам хийхэд хамгийн тохиромжтой үе гэж үзлээ. Вирасурийн эзгүйд бусад захирагчийн нэг нь ч шийдвэртэй ажиллагаа явуулж зүрхлэхгүй. Тэгэхлээр ажилчид хэдэн өдрийг ч гэсэн хожих болно. Түүнээс гадна Вирасурийн эзгүй хооронд фабрикийн захиргаанаас ухаангүй айдаг ажилчдыг ятган үйлдвэрчний эвлэлд элсүүлж болох юм гэж бодлоо.

	Тэгээд ч Вирасурийн явсны маргааш нь Жаявира, Сирисена нар болон бусад хэдэн хүн үйлдвэрчний эвлэл зохион байгуулах хурал хийх тухай мэдээлсэн ухуулах хуудас тарааж наалаа. Вирасурийн орлогч ухуулах хуудсыг хуулж ав гэдэг тушаал заавар өгөхөөс өмнө ажилчдын ихэнх нь түүнийг уншиж амжсан бөгөөд уншаагүй нэг нь нөхдөөсөө утга агуулгыг нь мэдэж авлаа. Вирасурийн орлогч тэр даруй ноёндоо Нувараэли руу утасдсан боловч тэр нь орлогчоо бахь байдгаараа баахан аашлаад амралтаа таслаад үйлдвэртээ буцаж ирэхээс татгалзлаа. Ажилчид, бага тушаалын албан хаагчид айлаа гэж бодох биз гэж болгоомжилсон хэрэг. Зохион байгуулах хурлаараа үйлдвэрчний байгууллагын даргаар Жаявираг, нарийн бичгийн даргаар Сирисенийг сонголоо. Саймон тэргүүлэгч гишүүнээр сонгогдлоо. Жаявира, Сирисена нар тэр даруй Коломбо орж үйлдвэрчний эвлэлийн нэг нэгдлийн удирдагч нартай уулзаж, өөрийн үйлдвэрчний эвлэлийг хүлээн зөвшөөрүүлэх талаар хэлэлцэн тохирлоо.

	Вирасурия амралтаас буцаж ирэнгүүт бүх захирал, дээгүүр тушаалын албан хаагчдыг өрөөндөө дуудууллаа.

	— Та нар миний эзгүй хоорондуур сайхан хэрэг тарьж дээ! Энэ шаар шавхруунуудыг зөнгөөр нь тавиа шив дээ! гэж енгүү егөөтэй үгээ урсган цугларсан хүмүүст уураа гаргаад, үзэн ядах байдлаар уруулаа жимийн өмнөө суугаа хүмүүсийг тойруулан харахад үг хэлэх хүн байтугай өөдөөс нь эгцлэн харах ч хүн гарсангүй. «Эд нар айгаад хэл нь татчихсан бол би тэр муусайн зааз амьтдыг ниргээд өгье» гэж Вирасурия бодоод ихэмсгээр инээмсэглэн: 

	— Маргааш өглөөний арван цагт бүх ажилчин албан хаагчдыг гуанзанд цуглуул! Би тэднийг сэнхрүүлээд өгье! гэж орлогчдоо тушаав.

	Үйлдвэр даяар Вирасурия хурал хийлгэх гэж байгааг зарламагц үйлдвэрчний хорооны гишүүд тэр хурлыг тасалдуулах хэрэгтэй гэж ажилчин албан хаагчдыг ятгаж эхэллээ. «Вирасурия манай үйлдвэрчний эвлэлийг тараах гэсэн ганц эрмэлзэлтэй байна. Хурал хийлгэх гэсэн нь ч жир хэрэг бус. Хэрвээ бид цөмөөрөө хуралд оролцохгүй байвал байгууллагаа хамгаалж чадна гэдгээ батлах болно» гэж тэд ятгав. Үйлдвэр үүрээ сандаалгасан зөгий шиг бужигнаж гарлаа. Захиргааны ажилтнууд цех цех дамжин гүйлдэж, хуралд заавал оролцох хэрэгтэй гэж хүн бүрийг шаардана. Үйлдвэрчний идэвхтнүүд үүнийг гаргуулахгүйг хичээнэ.

	Захиргааныхан арай чамай арав хорин хүн хөөж орууллаа. Вирасурия гуанз руу ирж явахдаа, ажилчдыг нэг сайн сүрдүүлж айлгаадахъя, тэгсэн хойно үйлдвэрчний эвлэлийг бяц атгах амархан гэж бодож явлаа. Гэтэл хоосон танхимд хэдхэн хүн сууж байхыг харахдаа газар цөмрөх нь энэ үү гэж боджээ. Тэгээд Вирасурия хэний ч санаанд ороогүй хачин үг хэлэв. Хэрвээ урьд нь ажилчдын өмнө чи ийм үг хэлэх болно гэж хажуугаас хүн хэлсэн бол өөрөө ч гайхах байсан биз.

	— Ноёд оо! Энэ үйлдвэрт үйлдвэрчний эвлэл байгуулсанд би дургүйцсэн мэтээр цуу үг тарсан байна. Энэ бол үндэсгүй худал үг гэдгийг би та нарт мэдэгдэхийг хүсэж байна (Алга ташив). Үйлдвэрчний эвлэл байгуулах эрх бол ардчиллын нэг чухал эрх мөн. Харин бид ардчиллын талыг хатуу баримтлагчид юм шүү. Бидний хувьд ардчиллаас эрхэм чухал юм огт байхгүй бөгөөд түүнийг хамгаалан бэхжүүлэх явдал бол манай зорилго мөн (Алга ташив).

	Манай фабрикт үйлдвэрчний эвлэл байх явдалд дургүйцэх учир шалтгаан надад огтхон ч байхгүй. Гэвч манайд байгуулсан үйлдвэрчний эвлэл ажилчин, албан хаагчдын эрхийг ч, үйлдвэрийн амжилттай ажиллагааг ч хангаж чадахгүй ээ. Тийм учраас л би түүний эсрэг байгаа юм. Та нарын эрх ашгийг хамгийн бүрэн дүүрэн хангаж чадахуйц тийм шинэ үйлдвэрчний эвлэлийг бид байгуулах хэрэгтэй байна гэж ярихдаа Вирасурия тун тайван, эелдэг зөөлөн ааштай байлаа. Хашхирч загнан, хараал зүхэл тавьсангүй. Үргэлж инээмсэглэн байж, цааш нь ингэж хэллээ: 

	— Тийм учраас одоо зохион байгуулах хороо томилох саналтай байна. Тэр хороо манай фабрикт шинэ үйлдвэрчний эвлэл байгуулах ажил эрхлэх болно. Үйлдвэрчний эвлэл энд ажиллаж байгаа бүх хүний эрх ашгийг хамгаална, захиргааны ажлыг ч хөнгөвчилнө.

	Үүний дараа ерөнхий захирлын ямар ч үүрэг даалгаврыг үг дуугүй биелүүлэхэд бэлэн хүмүүсээс бүрдсэн үйлдвэрчний хороо томилогдлоо.

	Захиргааны ивээлээр байгуулагдсан шинэ үйлдвэрчний эвлэл өргөжин, хүчээ авч эхэлсэн нь огт санамсаргүй хэрэг боллоо. Элдэв хээл хахуулийн хүчээр шинэ үйлдвэрчний эвлэлийн ихэнх гишүүдийг биедээ татаж авлаа. Чухам энэ үед Жаявира эвлэрэгч шинэ үйлдвэрчний эвлэлийг тараахыг захирлуудын зөвлөлөөс шаардах, хэрвээ татгалзвал ажил хаях санал дэвшүүллээ. Чухам ийм замаар л ажилчин албан хаагчдын сайн дураараа байгуулсан үйлдвэрчний эвлэлийг хамгаалж болно гэж үзэж байлаа. Үйлдвэрчний хорооны хурал дээр: 

	— Үхэх сэхэхээ үзэх тэмцэлд орох цаг боллоо. Бид боол шиг биш хүн шиг амьдрахыг хүсэж байна. Бид хөдөлмөрлөх ёстой, хөдөлмөртөө тохирсон хөлс ч авах ёстой. Бид хүн гэдэг эрхэм нэртэй улс, тэр нэр хүндээ бусдад басамжлуулахыг хэрхэвч үл хүснэ. Тийм ч учраас ажил хаялтыг эхлэхдээ бид зөвхөн хүний ёсоор амьдрахыг хүсэж байгаа бөгөөд энэ зорилгоо хэрэгжүүлэхийн төлөө бүх хүчээ зориулах ёстой гэдгийг хатуу санах хэрэгтэй гэж Сирисена хэллээ.

	Жаявирагийн саналыг цугларсан хүмүүс цөмөөрөө дэмжлээ. Жаявирагийн толгойлж байгаа үйлдвэрчний эвлэлийн гишүүдэд ажлаа хаяхыг уриалах төдийгүй бусад ажилчдыг ажлын байранд оруулахгүйн тулд ажил хаягчдын харуул гаргах хэрэгтэй гэж шийдвэрлэв.

	Ажил хаялт эхлэхэд үйлдвэрийн захиргаа цагдаа дуудаж ирүүлээд, хэдэн ажилчин, албан хаагчдыг цагдаагаар хамгаалуулан ажлын байранд оруулахад ажил хаягчид дургүйцэн шүгэлдэж шоолцгоож байлаа. Ажил хаялт эхний үед амжилттай болж байлаа. Гэвч яваандаа ажил хаягчдын дотор эргэлзэх тээнэгэлзэх явдал гарч эхэллээ. Өчүүхэн хадгаламж нь барагдаж гэр орныхон удахгүй өлсөж ядрах нь гэж айх хүмүүс олширлоо. Бас ажилгүй болохоосоо айх хүн гарлаа. Дөнгөж саяхан штрейхбрехерүүдийг1 хараан зүхэж байсан зарим ажилчид нөхдийнхөө харцанд өртөхөөс хулган газар ширтсээр, өдий төдий цагдаагаар хамгаалуулсан фабрикийн хаалгаар сэм шурган орох явдал ч үзэгдэх боллоо.

	Ажил хаялт эхэлснээс хойш хэд хоногт бас хэдэн ажилчин, албан хаагч ажил хаягчдын талд орсон боловч ажилдаа буцаж орсон хүмүүсийн тоо түүнээс олон байлаа. Дараа нь байдал тогтвортой болж, ажил хаягчдын талд хүн нэмж нийлээгүй ч гэсэн ажилдаа буцаж орох гэсэн хүн нэг ч гарсангүй. Ажилчин, албан хаагчдын ихэнх нь ажлаа хаясан учраас хэдийгээр цөөхөн хэдэн хүн ажлаа хийж байсан ч гэсэн фабрик үнэндээ ажиллахгүй байлаа. Ажил хаягчид хэлэлцээ хийх саналаа захиргаанд тавиад ажил хаялтыг зогсоосны дараа хэлэлцээ эхэлж болох юм гэдэг хариу авлаа. Ажил хаягчдын хороо үүнийг хүлээж авсангүй. Ажил хаягчдын байдал нэн хүнд, талархан дэмжигчдийн тэтгэмжээр амиа зогоож байв. Гэвч нөгөө талаас ажил хаясан өдөр болгон үйлдвэрт асар их хохирол учруулж байлаа.

	Ингээд Вирасурия гагцхүү үйлдвэрчний эвлэлийн төлөөлөгчидтэй хэлэлцээ хийнэ гэж мэдэгдэв. Ажил хаягчдын хороо заавал манай төлөөлөгчидтэй хэлэлцээ хийх ёстой гэж шаардахад хариу өгсөнгүй. Вирасурия шинэ үйлдвэрчний эвлэлийн төлөөлөгчдөд мэдэгдэхдээ: хэрвээ ажил хаягчид маргааш өдөр ажилдаа орох юм бол тэднийг ямар нэгэн талаар хавчиж хяхахгүй. Харин ажил хаясан хугацааны цалин олгохгүй гэв. Вирасурия энэ амлалтаараа ажил хаягчдын эгнээнд хагарал гаргаж чаджээ. Олон хүн ажилдаа орохоор шийдлээ. Саймон хүртэл ажил хаялтыг цааш үргэлжлүүлэх нь утга учиргүй гэж үзэх болжээ.

	— Ямар ч тохиолдолд Вирасурия бидэнтэй хэлэлцээ хийх ёстой. Бид ажил хаялтыг зохион байгуулсан, бид тэмцэл хийж байгаа юм. Гагцхүү манай үйлдвэрчний эвлэлийг сулруулах гол зорилготойгоо Вирасурия тодорхой харууллаа. Хэрвээ ажил хаялтаа зогсоох юм бол манай үйлдвэрчний эвлэл устах болно гэж Жаявира батлан хэлж байлаа.

	— Чамд бол үйлдвэрчний эвлэл амьд хүнээс илүү чухал байна. Үйлдвэрчний эвлэл байвал бүгдээр ажлаас халагдсан ч хамаагүй юу! Чи ингэж л бодож байна! гэж Саймон эсэргүүцэв.

	— Чи буруу үг хэлж байна! Хэрвээ манай үйлдвэрчний эвлэл унах юм бол бидэнд хүнд үе ирнэ. Вирасурия өнөөдөр хийсэн буултаа маргааш гэхэд л буцааж авах болно. Үүнийг хийхэд нь хэн ч түүнд саад хийхгүй. Учир нь түүний хань хамсаатны удирдсан үйлдвэрчний эвлэл үлдэнэ. Түүгээр ч барахгүй захиргаа биднийг урьдынхаасаа улам хүчтэй хавчиж хяхах болно гэдгийг ойлгооч гэж Жаявира ятгалаа.

	Үйлдвэрт байдал нэн хурц боллоо. Ажил хаягчид, ажилдаа орох гэсэн хүмүүсийн хооронд зодоон гарч байдал улам ч хүндрэв.

	Тэр өдөр Жаявира шөнө дүл болсон хойно гэртээ ирлээ. Бүхэл өдөржин, оройжингоо ажилчдыг хэсэг хэсгээр нь бөөгнөрүүлэн, ажил хаялтаа үргэлжлүүлэх, шаардлагаас няцахгүй байхыг ятгаж байв. Жаявира нэн үнэмшилтэй хурц тод ярих тул хулчгар зориггүй хүмүүсээс тэмцлээ үргэлжлүүлэхээр шийдэх хүн олон гарч байв. Бас няцаж буцах хүн олон гарлаа. Бүх юм хутганы ирэн дээрх шиг эгзэгтэй үе тулгарлаа. Энэ өдөр Жаявирад эхэлсэн ажил амжилттай төгсөхөд эргэлзэх удаа гарсан боловч тэр сэтгэлээ хатамжлан чангалж, зориг тэвчээрээ шавхан дайчилж байв.

	Жаявира өмгөр байшингийнхаа хаалга онгойлгоод гэнэт харанхуй өрөөнд орохоос айх хачин сэтгэл түүнийг эзэмдэв. «Шал дэмий хэрэг» гэж бодоод ширээн дээр чүдэнз байх ёстой гэж тэмтрэхээр гараа сунгасан боловч чүдэнзээ авч амжсангүй. Ард нь сүр сар хийх чимээ гараад эргэж харахын завдалгүй зүүн далны нь доохон тал руу жирсхийн хачин цочмог хатгаж өвдөв. Хашхирах гэсэн боловч хоолойноос нь хэрчигнэх чимээ гарлаа...

	 

	 

	«Маргааш Жаявирын булшин дээр хөшөө босгох тухай асуудал тавих хэрэгтэй юм байна. Эзнээс гаргуулсан цалингийн нэмэгдлээс хүн бүр цөөхнийг нийлүүлбэл нэлээд юм болно» гэж Сирисена шийдлээ. Тэгээд буцах замдаа «Үхэл болгон, ялагдал бүхэн төгсгөл биш. Шударга тэмцэлд үхэл болгоноос шинэ амьдрал үүсэж, ялагдал бүрээс шинэ ялалт үүдэн гардаг байнам» гэж бодов.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	[image: бичвэр-г агуулсан зураг

Автоматаар үүсгэсэн тайлбар]

Заметки

		[←1]
	 Штрейхбехер — капиталист орнуудад ажил хаялтаас татгалзсан буюу ажил хаягчдыг орлуулахаар хөлслөн авсан хүмүүс (ангийн эрх ашгаас урвагчид)




cover.jpeg
X1n
Y32rn





images/image.png





images/image-1.png
©rnerviiH 33HniA COHOpT N

Ta maHaii HOMBIH CaHA XaHANS Bprox 60nHo.

TaHb! XaHAMBNAcaH MeHTe:

* X3BNTAC3H HOMBIT UaXVIM X37163pT Opyyax

* LlaxViMA OpyYACaH HOMBIF apUyTraH Wyyx

* LlaxViv TeXHOROTWJiH TOHOT TeXBBpEMX aBaX

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






